
ҺАМАН ЧИБӘР МИНЕМ ӘНКӘЙ

Әнкәйнең әле яшь чагын, 

Чибәр чагын беләм мин. 

Шуңа күрә Әнкәйнең мин 

Картаюын теләмим!

Әнкәй, чибәр килеш тор син, 

Яшь килеш кал,түз, яме! 

Елмая ул, белә шул ул — 

Көзләрнең дә үз яме.

Кереп бара ул гомернең 

Иң якты фасылына. 

Аны уйлыйм — төшенергә 

Тырышам асылына.

Күзләренә карыйм — алар 

Мин белгәндәге килеш. 

Ә минем Әнкәй бик чибәр 

һәм яшь булырга тиеш!

Чөнки ул бит минем Әнкәй! 

Минеке! Үземнеке!.. 

Маңгаенда — якты нурлар, 

Алары — көзенеке.

Сизәм мин — аның җанында 

Тынмаган әле давыл. 

һаман чибәр минем Әнкәй, 

Карт түгел әле дә ул!

СИНЕҢ ЯЗМЫШЫҢ

Сайламадың язмышыңны, 

Сайланган язмыш булмый. 

Шулай да ул — үзеңнеке! 

Язмышлар ялгыш булмый.

Болай булыр идеме соң, 

Әгәр үзең сайласаң? 

Биш балалы тол хатынга 

Кайда кадер, кайда сан?!

Берәү булса, ай-һай, белмим.

Уйлыйм — үзәк өзелә! 

Язмыш урынына безне 

Сайлагансың үзеңә.

Сайлагансың. Берүзеңә 

Күпме соң без, азмы соң? 

Күп булсак та, аз булсак та, 

Бишебез — биш язмышың!

СИНЕҢ БИШЕК ҖЫРЛАРЫҢ

Әнкәй, мине нинди көйләр 

Көйләп тирбәттең икән? 

Күңелемне моңланырга 

Ничек өйрәттең икән?

Син иң озын җырларыңны 

Миңа җырлагансыңдыр, 

Көйләреңне төннәр буе 

Миңа юллагансыңдыр.

Миңа гына җырлангандыр 

Җаныңда бар булган моң, 

Чөнки мин чорсыз булганмын, 

Төнлә йокламаганмын.

Ул моңа кадәр беркем дә 

Белмәгән моң булгандыр. 

Миндә дә җыр яши икән, 

Мөгаен, шул моңнандыр?!

Мин эле дә, Әнкәй, синең 

Моңнарыңа елышам, 

Асыл бишек җырларыңны 

Хәтерләргә тырышам.

Искә төшерче шуларны— 

Җаның моңга тулы ла! 

Ул җырларың кирәк миңа 

Җырлар өчен улыма, 

Җырлар өчен кызыма!

БЕЗ ҮСКӘНДӘ...

Үскәндә дә елак булмадык без — 

Безнең өчен Әнкәй 

Яшен үзе түкте.

Башкалардан матур киендек без -

Киемнәрне безгә 

Әнкәй үзе текте.

Үскәндә дә мескен булмадык без 

Чөнки Әнкәй үзе 

Түгел иде мескен.

Яманга да яхшы була белдек — 

Андыйлардан Әнкәй 

Була белде өстен.

Әтисез дә ятим булмадык без — 

Чөнки безнең Әнкәй 

Үзе ятим үскән.

Мин Әнкәйне уйлыйм, уйлыйм,

уйлыйм... 

Әнкәй үзе ниләр 

Уйлый икән эчтән?!

«ӘНКӘЙГӘ ӘЙТӘМ БИТ!»

Малай чакта кем кыйналмый? 

Кыйналдым мин дә еш. 

Эләкте чыбык йә йодрык, 

Эләкте йә каеш.

Ә малайлар ябышканда, 

Үземә тидерми,

«Әнкәйгә әйтәм бит!» — диеп 

Куркыта идем мин.

Кыйнарга гына торалар 

Әле дә кемнәрдер. 

Күбрәк тел белән. Тик алар 

Алышмый бергә-бер!

Андыйларның да сабагын 

Укытасы килә,

«Әнкәйгә әйтәм бит!»—диеп 

Куркытасы килә

КҮЧТӘНӘЧ

Исемдә: Алма апалар 

Ялга кайткан чагында 

Тәмле-тәмле күчтәнәчләр 

Тора иде табында.

Ул кәнфитләрне күрү дә 

Бер рәхәт иде безгә — 

Олы бәйрәм керә иде 

Кечкенә өебезгә.

Хәзер үзебез кайтабыз 

Кунакка дип каладан. 

Күчтәнәчкә ни алырга? —

Кем кайдан ни табала.

Җыеласың. Киңәшәсең. 

Озаклап баш ватасың. 

Уйлаша торгач, табасың — 

Кәнфит алып кайтасың!

Әнкәй кәнфит ашыймы сон, 

Шуңа исе китәме? 

Аның өчен кәнфитләрнең 

Хәзер инде ни тәме?

Күчтәнәч көткәнмени ул? 

Безне көткән! Күптәннән! 

Очып кына йөри Әнкәй, 

Талчыкса да көткәннән...

Ә ялдан соң Әнкәйдән без 

Фатиха алабыз да, 

Авыл күчтәнәче төяп, 

Китәбез калабызга.

ӘНКӘЙ ХАТЛАРЫ

Хатлар укыйм.

Кат-кат укыйм

Мин Әнкәйнең хатларын —

Әнкәйнең, гади Әнкәйнең

Даһи тәгълиматларын.

Гади татар хатынында 

Каяндыр ул даһилык?! 

Хатларының һәр юлыннан 

Сизелә илаһилык.

Хатлар укыйм.

Юк, ул хатлар

Гап-гади генә түгел.

Каян барсын да сыйдырсын

Гап-гади генә күңел?!

Хат кына да түгел алар, 

Ә теләкләр, догалар. 

Ул теләкләр, ул догалар 

Коръәндә дә юк алар.

Чистарам шул теләкләрдән 

Аның күңел утыннан. 

Том-том хатлар. һәрбер хаты 

Шигырь кебек укылган.

Укып кына калырмынмы? 

Сүзен сүзгә ятлармын 

Әнкәйнең миңа язылган 

Ана тәгълиматларын!

ӘНКӘЙНЕҢ АК ЧӘЧЛӘРЕ

Әнкәй дә картайган инде, 

Чәчләре дә агарган:

Нур сибелә, нур чәчелә, 

Нур бөркелә алардан.

Бик килешә аклары да, 

Сагынам карасын да. 

Мин агарткан чәч тә бардыр 

Ул чәчләр арасында.

Бардыр, бардыр. Кем белгән соң, 

Кем белгән соң ул чакта?.. 

Кайтсак иде балачакка, 

Бик бәләкәй булсак та,

Белер идек без нишләргә — 

Әнкәйне тыңлар идек. 

Кичләрен соңлап кайтсак та, 

Бик сирәк соңлар идек.

Аңа ошамаган кызны 

Бер дә яратмас идек, 

Кайгыртмас идек Әнкәйне, 

Бер дә елатмас идек.

Ул чагында рәхмәт кенә 

Укыр ул улларына. 

Гел түрдә генә утырыр, 

Эш тимәс кулларына.

Ул чагында безнең өчен 

Ул борчылып яшәмәс. 

Шулай булыр иде дә бит, 

Әнкәй генә яшәрмәс...

МӘХӘББӘТ БӘХЕТЕ

Ах, мәхәббәт бәхет кенә 

Булса икән дөньяда... 

Йөрәгемдә һәрвакытта 

Җәрәхәтләр өр-яңа.

Бәхетләр эзләп чыгабыз 

Мәхәббәт юлына без. 

Ләкин бәхет урынына 

Газапка юлыгабыз.

Мин дә уйламаган идем 

Мәхәббәт андыйдыр дип.

 Сөю... бәхет... Ул бәхетне 

Кем ничек аңлыйдыр бит.

Газаплар артса, сөюнең 

Кадере дә артачак. 

Сөю — бәхет, газапларны 

Бәхет диеп атасак.

Әнкәйнең чәчләре ап-ак, 

Агарган — безнең хакка. 

Ул һаман яктыра бара, 

Күңеле, җаны акка.

Сокланып карап торырлык 

Күзне ала алмыйбыз. 

Әнкәйләрнең бөеклеген 

Соңрак... соңрак аңлыйбыз.

кышкы кичтә

Чакырса да Әнкәй хаты саен, 

Кайталмаган идек җыенып... 

Кышкы кичтә Әнкәй тирәсендә 

Утырабыз менә җыелып.

Тик ут сүнде шунда. Әйтте Әнкәй:

«Чыбыклары, ахры, чуалган.

Бик тиз булмас кебек. Иске лампа

Алып керим әле чоланнан».

Безгә таныш, безгә яшьтәш лампа, 

Тик куыгы бераз чатнаган. 

Ә шулай да яна. Ярый Әнкәй, 

Кирәк булыр, диеп саклаган...

Ут сүнде дә, кинодагы кебек 

Малай чакка кайттык бу кичне. 

Малай чакны яктыртты ул лампа, 

Күңелләрдән күпме уй кичте...

Өйдә рәхәт. Өйдә — ипи исе. 

Ялкынланып ап-ак мич яна. 

Мич — өйләрнең кайнар йөрәге ул, 

Үзенә тарта безне мич яны.

Безнең өчен Әнкәй төне буе 

Тегү тегә — үзе яшь әле. 

Төн димәде Әнкәй, көн димәде — 

Гомер буе шулай яшәде.

Әллә ничә

Әкиятлек кичләр!

«Камыр батыр»,

«Мең дә бер кичә»...

Яңа әкиятләр беркайчан да

Китми иде безгә кермичә...

Малай чакта могҗизаларны да

Әкиятләрдән күбрәк көткәнбез.

Ә бу кичне,

Үзебез дә сизми,

Малай килеш йоклап киткәнбез.

СӨН БУЕНДА ӘНКӘЙ БАСЫП ТОРА

Сөн буенда Әнкәй басып тора, 

Безне сагнып көткән чагыдыр. 

Канат чыгаруга бишесе дә 

Очып киткәч, кем дә сагыныр!

Сөн буенда Әнкәй басып тора, 

Казан тарафында карашы.        

/Бигрәкләр дә ерак, ерак икән/ 

Шәммәт белән Казан арасы.      

Сөн буенда Әнкәй басып тора, 

Ак яулыгын тоткан кулына. 

Күренми шул әле, ак яулыгын 

Болгар иде дә ул улына.

Сөн буенда Әнкәй басып тора, 

Сагынуны булмый туктатып. 

Үрелепләр карый... Күз яшьләре 

Сөн суына тама тып та тып.

Сөн буенда Әнкәй басып тора, 

Сөн һәм Әнкәй! Ерак без генә. 

Әнкәемнең күз яшьләре барда 

Кипмәс әле Сөн дә тиз генә.

КОШЛАР ИЛЕ

Күп милләтле кошлар иле! 

Үз кошы — һәр агачның. 

Сайрашам шул кошлар белән, 

Верьялгызым калгачтын.

Исерерсез, ул кошларны 

Тыңласагыз кичен сез. 

Тик исемнәре билгесез, 

Алар әле исемсез.

Исемнәре булмаса да, 

Алар күренеклеләр! 

Андыйлар юк башка, алар— 

Аккош күленекеләр.

Тора алар күзгә карап, 

Телиләр ни әйтергә? 

Карашлары — таныш. 

Кинәт Туфан килә хәтергә...

Эзлим, эзлим мин алардан 

Берәр таныш чалымны, 

Уйласам шул кошлар булып 

Очып йөрер чагымны...

САНДУГАЧЛАР ТУЕ

Ничә төннәр җаным йокы күрми, 

Күзләремә тамчы йокы керми. 

Төнге бердә сайрап уяталар — 

Сандугачлар миңа 

Йокы бирми.

Ә якты җыр, әй, бик кирәк әле — 

Төннәр кара һаман, төннәр куе. 

Шуңадырмы, Аккош күлендә дә 

Сандугачлар туе 

Төннәр буе.

Сандугачлар — җырдан гына тора. 

Җаннары юк җырдан тыш аларның. 

Сандугачлар, юк, кош кына түгел — 

Кыяфәте генә 

Кош аларның...

АККОШ ИҢРӘВЕ

Кап-кара төн. Ап-ак аккош. 

Елый үксеп. Ялварып. 

Көчәя ул, җанымдагы 

Үксүләргә ялганып.

Әллә мин ялгыш ишетәм, 

Әллә аккош ялгышкан?! 

Дулкынланды Аккош күле 

Шушы таныш тавыштан.

Кара төн китте яктырып 

Шул аккош иңрәвеннән. 

Ялгыз аккош. Ялгызак кош. 

Калганмы тиңнәреннән?!

Төнге Аккош күленең мин 

Күрмәмме дип аккошын, 

Күлгә килдем, эзләп килдем 

Үзебезнең як кошын.

Тик табылмады аккошы... 

Бары тавышы гына 

Качып калган күл буеның 

Каеннар ышыгына.

САНДУГАЧКА СУСАУ

Сандугачлар җитми миңа — 

Моңсу чагымда бигрәк. 

Сагынуларны басарга 

Миңа сандугач кирәк!

Сандугач халкы көенә 

Җырлыйм мин дә кушылып. 

Сизми дә калам мин шунда 

Очканымны кош булып.

Сандугачлар җырын тыңлыйм, 

Тыгылып күз яшемә. 

Тик үзләрен күргәнем юк, 

Җитеп шушы яшемә.

Карар өчен түгел алар, 

Ал арны тик тыңлыйлар. 

Тыңлаучылар булса гына 

Сандугачлар тынмыйлар...

Баш өстемдә төне буе 

Сандугачлар сөенә. 

Өр-яңа җыр яздым бүген 

Сандугачлар көенә.

ШАГЫЙРЬЛӘР ҖИЛӘК ҮСТЕРӘ

Шагыйрьләр җиләк үстерә, 

Там табып шул шөгыльдән. 

һәммәсенең җиләкләре 

Шәбрәк була шигырьдән.

Эшли алар илһамланып, 

Барысын фәнгә нигезләп. 

Талантны бу мәсьәләдә 

Биргән ходай тигезләп.

Шагыйрьләр җиләк үстерә. 

Кемдер, бәлки, көләдер:

Аларга җиләк үстерү 

Шигырь язу белән бер.

Шагыйрьләр — җир балалары. 

Алар элек-электән 

Күңелләре, кендекләре 

Белән җиргә береккән.

Тик кем белә соң аларга 

Чынында ни кирәген:

Алар әллә җир ярата, 

Әллә инде — җиләген?

САНДУГАЧЛАР ЧОРЫ УЗДЫ..

Алар кинәт юкка чыкты 

Бүген Аккош күлендә. 

Тик кайтавазлары гына 

Кабатлана күңелдә.

Аккош күлендә — моңсулык. 

Тып-тын инде таң алды. 

Сандугачлар чоры узды, 

Сандугачлар таралды.

Бушап калды Аккош күле. 

Сандугачлы агач—тын. 

Битараф һәм моңсыз ул да, 

Сандугачсыз калгачтын.

Кайтырлар алар әйләнеп, 

Кайтырлар сагынгачтын. 

Үләннәрдә чык түгел ул — 

Күз яше сандугачның.

Әле җәй. Җылы. Кояшлы. 

Яктыдан күз чагыла... 

Кереп бара Аккош күле 

Сандугачсыз чагына.

КАРА КӨЗ

Ниндидер көч йөри җирдә! 

Ул үзе җил кыяфәтле. 

Бәгырь аша уза ул җил, 

Әйтерсең лә ул афәтле.

Ул, ахры, көз ияседер — 

Чыгарганнар терелдереп. 

Болытны, хәтта кояшны 

Йөртә ул бөтерелдереп.

Җиле — кара, җире — кара, 

Кара яңгыр, кара болыт... 

Әллә инде миңа гына 

Күренәме кара булып?

Миңа гына күренәдер... 

Уйлыйм бугай мин юк-барны. 

Бар да әйбәт! Мин бары тик 

Сагынганмын яңа карны.

КОШЛАР САУБУЛЛАШКАНДА

Зеңләп китте һава.

Торналарым

Саубуллаша икән кагынып —

Ялгыш кына кояш нурларына

Киткәннәрдер алар кагылып.

СОҢГЫ ЯФРАКЛАР

Яфракларның күчеш чоры — 

Күктән җиргә, туган җиргә. 

Үпкәләре — көзгә түгел,

Ә үзләрен куган җилгә.

Инде ничә кабатлана, 

Ел да шулай канатлана 

Көзнең алтын яфраклары, 

Көзнең салкын яфраклары.

Ахыргы кат тирбәләләр, 

Очыналар, талпыналар. 

Кинәт җанны өтеп ала — 

Әйтерсең лә ялкын алар!

Бөтерелә-бөтерелә, 

Бер сүнә дә бер терелә 

Көзнең моңлы яфраклары, 

Көзнең соңгы яфраклары.

Бер яфраксыз кала инде 

Көзге дөнья, көзге күңел. 

Хәер, сары ул яфраклар 

Кышкы инде, көзге түгел.

Гүя ялгыз кошлар алар, 

Ничек кенә кышлар алар — 

Кышның туңган яфраклары, 

Карлар кунган яфраклары.

